
Terminologjia e SNKBRK
Për Reduktimin e Riskut të Katastrofave



Strategjia Ndërkombëtare e Kombeve të Bashkuara për Terminologjinë e ReduktimittëKatastrofave (SNKBRK) synon të nxisë të kuptuarit dhe përdorimin e përbashkët të koncepteve të reduktimit të riskut të katastrofave, si dhe të ndihmojë përpjekjet e autoriteteve, profesionistëve dhe publikut për reduktimin e riskut të katastrofave. Versioni i mëparshëm “Terminologjia: Termat kryesore të reduktimit të riskut të katastrofave”,u publikua në “Të jetosh me riskun: një vështrimglobal i nismave për reduktimin e riskut të katastrofave”, në vitin 2004. Vitin pasues, Kuadri Hyogo për Veprim 2005-2015 i kërkoi SNKBRK-së të “përditësonte dhe të përhapte gjerësisht terminologjinë ndërkombëtare standarde lidhur me reduktimin e riskut të katastrofave, të paktën në gjithë gjuhët zyrtare të Kombeve të Bashkuara, për përdorim në programin dhe zhvillimin e institucioneve, në operime, studime, plane trajnimi dhe programe për informimin publik”.

Versioni i vitit 2009 është rezultat i një procesi shqyrtues në vazhdim nga SNKBRK, si dhe i konsultimeve me një spektër të gjerë ekspertësh dhe profesionistësh në vendtakime të ndryshme ndërkombëtare, në diskutime rajonale dhe në mjedise kombëtare. Termat përcaktohen tani me një fjali të vetme. Paragrafi i i komenteve që shoqëron çdo term nuk është pjesë e përkufizimit, por jepet për të dhënë një kontekst shtesë, cilësim dhe shpjegim. Duhet vënë re se termat nuk janë medoemos reciprokisht përjashtues dhe në disa raste mund të kenë kuptime të mbivendosura.

Terminologjia është rishikuar për të përfshirë fjalë që janë qendrore për të kuptuarit bashkëkohor dhe praktikën në zhvillim të reduktimit të riskut të katastrofave, por përjashton fjalë që kanë një përdorim të zakonshëm në fjalor. Janë përfshirë gjithashtu një numër konceptesh të reja që nuk përdoren gjerësisht, por që kanë rëndësi profesionale në rritje; këta terma janë shënuar me yll (*) dhe përkufizimi i tyre mund të evoluojë në të ardhmen. Versioni anglisht i Terminologjisë së vitit 2009 siguron bazat për përgatitjen e versioneve në gjuhë të tjera. Komentet dhe sugjerimet për rishikimet e ardhshme janë të mirëpritura dhe duhet t’i drejtohen SNKBRK(shih www.unisdr.org).

[bookmark: _Toc436811643]Risk i pranueshëm

Niveli i humbjeve potenciale që një shoqëri apo komunitet ikonsideron të pranueshme duke pasur parasysh kushtet sociale, ekonomike, politike, kulturore,teknike dhe mjedisore ekzistuese. 

Koment: Në krijimine termave, risk i pranueshëm përdoret gjithashtu për të vlerësuar dhe përcaktuar masat strukturore dhe jo strukturore që nevojiten për të reduktuar dëmin e mundshëm ndaj njerëzve, pronës, shërbimeve dhe sistemeve në një nivel të zgjedhur të tolerueshëm, sipas kodeve apo “praktikës së pranuar” që bazohen në probabilitete të njohura të rrezikut dhe të faktorëve të tjerë.
[bookmark: _Toc436811644]Adaptim

Përshtatja e sistemeve natyrore apo njerëzore si reagim ndaj stimulit aktual apo të pritshëm klimatik apo efekteve të tyre, që zbut dëmin apo shfrytëzon oportunitetet e dobishme.

Koment: Ky përkufizim trajton shqetësimet e ndryshimeve klimaterike dhe buron nga Sekretariati i Konventës Kuadër të Organizatës së Kombeve të Bashkuara mbi Ndryshimet Klimaterike (UNFCCC). Koncepti i gjerë i adaptimit zbatohet edhe për faktorë joklimaterikë si  erozioni i tokës apo rrëshqitjet sipërfaqësore. Adaptimi mund të ndodhë në mënyrë autonome, për shembull, përmes ndryshimeve të tregut, apo si rezultat i politikave dhe planeve të qëllimshme të adaptimit. Shumë masa për reduktimin e riskut të katastrofave mund të kontribuojnë drejtpërdrejt për një adaptim më të mirë.
[bookmark: _Toc436811645]Rrezik biologjik

Proces apo fenomen me origjinë organike apo ipërçuar nga vektorë biologjikë, përfshirë ekspozimin ndaj mikroorganizmave patogjenë,toksinave dhe substancave bioaktive që mund të shkaktojnë humbjen ejetës, dëmtime, sëmundje apo ndikime të tjera në shëndet, dëmtime të pronës, humbje të mjeteve të jetesës dhe shërbimeve, trazira sociale dhe ekonomike, apo dëme mjedisore.

Koment: Shembujt e rreziqeve biologjike përshijnë shpërthimet e sëmundjeve epidemike, sëmundjet ngjitëse të bimëve apo kafshëve, si dhe epidemi dhe infektime të tjera nga insektet apo kafshët.
[bookmark: _Toc436811646]Rregullat e ndërtimit

Një grup urdhëresash apo rregulloresh, si dhe standardet shoqëruese që synojnë të kontrollojnë aspekte të projektimit, ndërtimit, materialeve, ndryshimit dhe zënies së strukturave të nevojshme për të garantuar sigurinë dhe mirëqenien e njerëzve, përfshirë rezistencën ndaj shembjes dhe dëmeve.

Koment: Rregullat e ndërtimit mund të përfshijnë si standardet teknike ashtu dhe ato funksionale. Ato duhet të përfshijnë mësimet e përvojës ndërkombëtare dhe duhen ndërtuar sipas rrethanave kombëtare dhe vendore.Një regjim sistematik zbatimi është një kërkesë mbështetëse kritike për vënien në zbatim të rregullave të ndërtimit.
[bookmark: _Toc436811647]Kapacitet

Kombinimi i gjithë pikave të forta, atributeve dhe burimeve të disponueshme në një komunitet, shoqëri apo organizatë që mund të përdoren për arritjen e synimeve të vendosura. 

Koment: Kapaciteti mund të përfshijë infrastrukturën dhe mjetet fizike, institucione, aftësi përballuese shoqërore, si dhe njohuri njerëzore, aftësi dhe atribute kolektive, si marrëdhëniet shoqërore, aftësitë drejtuese dhe menaxhimi. Kapaciteti mund të përshkruhet gjithashtu si aftësi. Vlerësimi i kapacitetit është një term për procesin me të cilin inspektohet kapaciteti i një grupi kundrejt synimeve të dëshiruara dhe boshllëqet e kapacitetit identifikohen për masa të mëtejshme.
[bookmark: _Toc436811648]Zhvillim kapaciteti

Procesi përmes të cilit njerëzit, organizatat dhe shoqëria nxisin dhe zhvillojnë sistematikisht kapacitetet e tyre në kohë dhe arrijnë synime sociale dhe ekonomike, përfshirë përmes përmirësimit të njohurive, aftësive, sistemeve dhe institucioneve.

Koment: Zhvillimi i kapaciteteve është një koncept që e shtrin termin ndërtimkapaciteti për të përfshirë të gjitha aspektet e krijimit dhe mbështetjes së rritjes së kapaciteteve në kohë. Ai përfshin të mësuarit dhe tipa të ndryshëm trajnimi, por edhe përpjekje të vazhdueshme për zhvillimin e institucioneve, ndërgjegjësimin politik, burimet financiare,sistemet teknologjike, dhe mjedisin e gjerë lehtësues social dhe kulturor.
[bookmark: _Toc436811649]Ndryshime klimaterike

(a) Paneli Ndërqeveritar për Ndryshimet Klimaterike (IPCC) i përkufizon ndryshimet klimaterike si: “një ndryshim në gjendjen e klimës që mund të identifikohet (duke përdorur,për shembull,teste statistikore) përmes ndryshimeve në mesataren dhe/ose ndryshueshmërinë e karakteristikave të saj dhe që vazhdon për një periudhë të zgjatur, zakonisht për dekada apo edhe më gjatë. Ndryshimi klimaterik mund të shkaktohet nga procese të brendshme natyrore apo nga forca të jashtme, si dhe nga ndryshime të vazhdueshme antropogjenë në përbërjen e atmosferës apo në përdorimin e tokës”.

(b) Konventa Kuadër e Kombeve të Bashkuara për Ndryshimet Klimaterike (UNFCCC) i përcakton ndryshimet klimaterike si “një ndryshim klime që i atribuohet drejtpërdrejt apo indirekt aktivitetit njerëzor që ndryshon përbërjen e atmosferës globale dhe që i shtohet ndryshueshmërisë natyrore klimaterike që vëzhgohet gjatë periudhave kohore të krahasueshme”.

Koment: Për qëllimet e reduktimit të riskut të katastrofave, secili prej këtyre përkufizimeve mund të jetë i përshtatshëm, në varësi nga konteksti i veçantë. Përkufizimi i UNFCCC është më i kufizuari, meqë përjashton ndryshimet klimaterike që i atribuohen shkaqeve natyrore. Përkufizimi i IPCC mund të perifrazohet për komunikime të përhapura si “Një ndryshim në klimë që vazhdon për dekada apo më gjatë dhe që krijohet nga shkaqe natyrore apo nga aktiviteti njerëzor.”
[bookmark: _Toc436811650]Planifikimi rastësive

Një proces menaxhimi që analizon ngjarje politike specifike apo situata në zhvillim që mund të kërcënojnë shoqërinë apo mjedisin, si dhe që përcakton masa në avancë për të mundësuar reagime në kohën e duhur, efektive dhe të përshtatshme ndaj këtyre ngjarjeve dhe situatave.

Koment: Planifikimi i rastësive rezulton në rrjedha të organizuara dhe të koordinuara veprimesh me role institucionale dhe burime të përcaktuara qartë, me procese informimi dhe masa operative për aktorë specifikë në periudhë nevoje. Bazuar në skenarët e kushteve të emergjencave të mundshme apo ngjarjeve të katastrofave, ai u lejon aktorëvekyçë të parashikojnë, të përshpejtojë dhe të zgjidhin problemet që mund të lindin gjatë krizave. Planifikimi i rastësive është një pjesë e rëndësishme e përgatitjes së përgjithshme. Planet e rastësive duhen përditësuar dhe ushtruar rregullisht.
[bookmark: _Toc436811651]Kapacitet përballues

Aftësia e njerëzve, organizatave dhe sistemeve për të përballuar dhe menaxhuar kushtet e pafavorshme, emergjencat apo katastrofat duke përdorur zotësitë dhe burimet e disponueshme.

Koment: Kapaciteti përballues kërkon ndërgjegjësim të vazhdueshëm, burime dhe menaxhim të mirë, si në kohëra normale, ashtu dhe gjatë krizave apo kushteve të pafavorshme. Kapacitetet përballuese kontribuojnë për reduktimin e risqeve të katastrofave.

[bookmark: _Toc436811652]
Menaxhim korrigjues i riskut të katastrofave*

Veprimtaritë menaxhuese që trajtojnë dhe kërkojnë të korrigjojnë apo të reduktojnë risqet e katastrofave që janë sakaq të pranishme.

Koment: Ky koncept synon të bëjë dallimin mes risqeve që janë sakaq të pranishme dhe që duhen menaxhuar dhe reduktuar menjëherë, dhe risqeve të mundshme që mund të zhvillohen në të ardhmen nëse nuk vendosen politika për reduktimin e riskut. Shih gjithashtu Menaxhimi i riskut të mundshëm.
[bookmark: _Toc436811653]Funksione kritike

Strukturat fizike primare, funksionet teknike dhe sistemet që janë thelbësorë shoqërisht, ekonomikisht apo nga ana operative për funksionimin e një shoqërie apo komuniteti, si në rrethana rutinë, ashtu dhe në rrethanat ekstreme të një emergjence.

Koment: Funksionet kritike janë elementë të infrastrukturës që mbështesin shërbime esenciale në një shoqëri. Ato përfshijnë gjëra të tilla si sistemet e transportit, portet ajrore dhe detare, energjinë elektrike, sistemet ujore dhe të komunikimit, spitalet dhe klinikat shëndetësore, si dhe qendrat e shërbimeve të zjarrfikësve,policisë dhe administrimit publik.
[bookmark: _Toc436811654]Katastrofë

Një ndërprerje seriozee funksionimit të një komuniteti apo shoqërie, që përfshin humbje dhe ndikime të mëdha njerëzore, materiale, ekonomike apo mjedisore, që e kalon aftësinë e komunitetit apo shoqërisë së prekur për ta përballuar duke përdorur burimet e veta.

Koment: Katastrofat shpesh përshkruhen si rezultat i kombinimit të: ekspozimit ndaj një rreziku; kushteve të pranishme të cenueshmërisë; si dhe kapacitetitdhe masave të pamjaftueshme për reduktimin apo përballimin e pasojavepotenciale negative. Ndikimet e katastrofave mund të përfshijnë humbje jete, dëmtime, sëmundje dhe efekte të tjera negative mbi mirëqenien fizike, mendore dhe shoqërore të njerëzve, së bashku me dëmtimin e pronës, shkatërrimin e pasurive, humbjen e shërbimeve, trazira sociale dhe ekonomike dhe degradim mjedisor.
[bookmark: _Toc436811655]Risku i katastrofës

Humbjet potenciale nga katastrofa të jetëve, gjendjes shëndetësore, pasurive dhe shërbimeve, që mund të ndodhinnë një komunitet apo shoqëri të caktuar në një periudhë kohore të ardhshme të 
specifikuar.

Koment: Përkufizimi i riskut të katastrofës reflekton konceptin e katastrofës si rezultat i kushteve vazhdimisht të pranishme të riskut. Risku i katastrofës përfshin tipa të ndryshëm humbjesh potenciale që shpesh është e vështirë të përcaktohen nga ana sasiore. Megjithatë, nëpërmjet njohurive për rreziqet mbizotëruese, strukturave të popullsisë dhe zhvillimit social-ekonomik, risqet e katastrofave mund të vlerësohen dhe të planifikohen,të paktën në vija të përgjithshme.
[bookmark: _Toc436811656]Menaxhim i riskut të katastrofave

Procesi sistematik i përdorimit të direktivave administrative, organizatave, si dhe aftësive dhe kapaciteteve operative për të zbatuar strategji, politika dhe kapacitete përballuese të përmirësuara me qëllim zvogëlimin e ndikimeve të pafavorshme dhe mundësisë së katastrofës.

Koment: Ky term është një zgjatim i termit më të përgjithshëm “menaxhim risku” për trajtimin e çështjesspecifike të risqeve të katastrofave. Menaxhimi i riskut të katastrofave synon të shmangë, të pakësojë apo të transferojë efektet e pafavorshme të rreziqeve përmes aktiviteteve dhe masave për parandalimin, zbutjen dhe gatishmërinë.
[bookmark: _Toc436811657]Reduktim i riskut të katastrofave

Koncepti dhe praktika e reduktimit të risqeve të katastrofave përmes përpjekjeve sistematike për analizimin dhe menaxhimin e faktorëve rastësorë të katastrofave, përfshirë përmes ekspozimit të reduktuar ndaj rreziqeve, minimizimit të cenueshmërisë së njerëzve dhe pronës, menaxhimit të zgjuar të tokës dhe mjedisit, si dhe përmirësimit të gatishmërisë për ngjarjet e pafavorshme.

Koment: Një përqasje gjithëpërfshirëse për reduktimin e risqeve të katastrofës është paraqitur në Kuadrin për Veprim Hyogo të mbështetur nga Kombet e Bashkuara, miratuar në vitin 2005, rezultati i pritshëm i së cilës është “Reduktimi i madh i humbjeve të jetëve dhe pasurivesociale, ekonomike dhe mjedisore të komuniteteve dhe vendevenga katastrofat.”
Sistemi i Strategjisë Ndërkombëtare për Reduktimin e Katastrofave (SNRK) siguron një mjet për bashkëpunimin mes qeverive, organizatave dhe aktorëve të shoqërisë civile për të ndihmuar në zbatimin e Kuadrit.Vini re se ndërsandonjëherëpërdorettermi “reduktim i katastrofave”, termi “reduktim i riskut të katastrofave” jep një njohje më të mirë të natyrës në vazhdimësi të risqeve të katastrofave dhe të potencialit në vazhdimësi për t’i reduktuar këto risqe.

[bookmark: _Toc436811658]Plani për reduktimin e riskut të katastrofave*

Një dokument i përgatitur nga një autoritet, sektor,organizatë apo ndërmarrje që përcakton synimet dhe objektivat specifike për reduktimin e risqeve të katastrofave së bashku me veprimet shoqëruese për t’i arritur këto objektiva.

Koment: Planet për reduktimin e riskut të katastrofave duhen udhëhequr nga Kuadri Hyogo, sidhe duhen vlerësuar dhe koordinuar brenda planeve përkatëse të zhvillimit, ndarjes së burimeve dhe veprimtarive të programit.
Planet në nivel kombëtar duhet të jenë specifike për çdo nivel të përgjegjësisë administrative, sidhe të përshtaten me rrethanat e ndryshme sociale dhe gjeografike që janë të pranishme. Në plan duhet specifikuar afati kohor dhe përgjegjësitë për zbatimin, si dhe burimet e financimit. Aty ku është e mundurduhen bërëlidhjet me planet për përshtatjen ndaj ndryshimeve klimaterike.
[bookmark: _Toc436811659]Sistem i hershëm paralajmërues

Grupi i kapaciteteve që nevojiten për gjenerimin dhe përhapjen e informacionit paralajmërues kuptimplotë dhe në kohën e duhur, për t’u mundësuar individëve, komuniteteve dhe organizatave që kërcënohen nga një rrezik që të përgatiten dhe të veprojnë si duhet dhe në kohë të mjaftueshme për të reduktuar mundësinë e dëmit apo të humbjeve.

Koment: Ky përkufizim përmbledh gamën e faktorëve të nevojshëm për të arritur reagime efektive ndaj paralajmërimeve. Një sistem i hershëmparalajmërues, i përqendruar te njerëzit, përfshin medoemos katër elementë kyç: njohuri për risqet; monitorimin, analizat dhe parashikimin e rreziqeve; komunikiminin apo përhapjen e alarmeve apo paralajmërimeve; si dhe aftësitë vendore për t’iu përgjigjur paralajmërimeve të marra. Shprehja “sistem paralajmërues nga kreu në fund” përdoret gjithashtu për të theksuar se sistemet paralajmërues duhet të përfshijnë të gjitha hapat që nga zbulimi i rrezikut deri te reagimi i komunitetit.
[bookmark: _Toc436811660]Shërbimetë ekosistemit

Të mirat që përfitojnë njerëzit dhe komunitetet nga ekosistemet.

Koment: Ky përkufizim është nxjerrë nga Vlerësimi i Ekosistemit Milenium. Të mirat që mund të sigurojnë ekosistemet përfshijnë “rregullimin e shërbimeve”, si rregulloret për përmbytjet, thatësirat, degradimindhe dobësimin e truallit, së bashku me “shërbimet furnizuese”, si ushqimi dhe uji, “shërbimet mbështetëse”, si përpunimi i tokës dhe ciklimi i lëndëve ushqyese, si dhe “shërbimet kulturore”, si të mira rekreative, spirituale, fetare dhe të mira të tjera jomateriale. Menaxhimi i integruar i tokës, ujit dhe burimeve jetësore që nxit konservimin dhe përdorimin e qëndrueshëm siguron bazat për mirëmbajtjen e shërbimeve të ekosistemit, përfshirë ato që kontribuojnë për reduktimin e risqeve të katastrofave.
[bookmark: _Toc436811661]El Niño - Fenomeni i Luhatjes Jugore

Një ndërveprim kompleks i Oqeanit Paqësor tropikal dhe atmosferës globale që rezulton me episodeqë ndodhin në mënyrë të çrregullt të modeleve të ndryshuara të oqeanit dhe të motit në shumë pjesë të botës, shpesh me ndikime të mëdha për shumë muaj, si ndryshim i habitateve detare, ndryshime të reshjeve, përmbytje, thatësira, si dhe ndryshime në modelet e stuhive.

Koment: Pjesa El Niño e El Niño- Fenomenit të Luhatjes Jugore (ENSO) i referohet temperaturave shumë mbi mesataren të oqeanit që ndodhin përgjatë brigjeve të Ekuadorit, Perusë dhe Kilit Verior, si dhe përgjatë pjesës lindore ekuatoriale të Oqeanit Paqësor, ndërsa pjesa LaNiña i referohet rrethanave të kundërta kur ndodhin temperatura të oqeanit shumë nën mesataren. Luhatja Jugore i referohet ndryshimeve shoqëruese në modelet globale të trysnisë së ajrit që lidhen me modelet e ndryshuara të motit që ndodhin në pjesë të ndryshme të botës.
[bookmark: _Toc436811662]Menaxhimi i emergjencave

Organizimi dhe menaxhimi i burimeve dhe përgjegjësive për trajtimin e gjithë aspekteve të emergjencave, veçanërisht gatishmëria, reagimi dhe hapat fillestarë të rimëkëmbjes.

Koment: Një krizë apo emergjencë është një gjendje kërcënuese që kërkon masa urgjente. Masat efektive të emergjencës mund të shmangin përshkallëzimin e një ngjarjeje në katastrofë. Menaxhimi i emergjencave përfshin plane dhe rregullime institucionale për të angazhuar dhe udhëhequr përpjekjet e qeverisë dhe agjencive joqeveritare, vullnetare dhe private në mënyra gjithëpërfshirëse dhe të koordinuara, për t’iu përgjigjur gjithë spektrit të nevojave të emergjencës.Shprehja “menaxhim i katastrofës”përdoret ndonjëherë në vend të menaxhim i emergjencave.
[bookmark: _Toc436811663]Shërbimetë emergjencave

Grupi i agjencive të specializuara që kanë përgjegjësi dhe objektiva specifike  për shërbimin dhe mbrojtjen e njerëzve dhe pronës në situata emergjence.

Koment: Shërbimet e emergjencës përfshijnë agjenci, si autoritetet e mbrojtjes civile, policia, zjarrfikësit, ambulancat, shërbimet mjekësore të ndihmës së shpejtë dhe emergjencave, shoqatat e Kryqit të Kuq dhe Gjysmëhënës së Kuqe, reparte të specializuara emergjencash për energjinë elektrike, transportin, komunikimin, si dhe organizata të tjera shërbimesh.
[bookmark: _Toc436811664]Degradim mjedisor

Reduktimi i kapacitetit të mjedisit për të përballuar objektivat dhe nevojat sociale dhe ekologjike.

Koment: Degradimi i mjedisit mund të ndryshojë frekuencën dhe intensitetin e rreziqeve natyrore, si dhe të rrisë cenueshmërinë e komuniteteve. Llojet e degradimit të shkaktuara nga dora e njeriut janë të ndryshme dhe përfshijnë keqpërdorimin e tokës, erozionin dhe humbjen e tokës, shkretëtirëzimin, zjarret në vendet e shkreta, humbjen e biodiversitetit, shpyllëzimin, shkatërrimine rizoforëve, ndotjen e tokës, ujit dhe ajrit, ndryshime klimaterike, si ngritje të nivelit të detit dhe shterim të ozonit.
[bookmark: _Toc436811665]Vlerësim i ndikimit mjedisor

Proces përmes të cilit vlerësohen pasojat mjedisore të një projekti apo programi të propozuar, të ndërmarrë si pjesë integrale e proceseve planifikuese dhe vendimmarrëse, me synim kufizimin apo reduktimin e ndikimeve të pafavorshme të projektit apo të programit.

Koment: Vlerësimi i ndikimit mjedisor është një mekanizëm politikash që siguron prova dhe analiza të ndikimeve mjedisore të veprimtarive që nga konceptimi deri në vendimmarrje. Ai përdoret gjerësisht në programimin kombëtar dhe proceset e miratimit të projekteve, si dhe për projekte asistence të zhvillimit ndërkombëtar. Vlerësimi i ndikimit mjedisor duhet të përfshijë vlerësime të hollësishme të riskut, si dhe të sigurojë alternativa, zgjidhje apo opsione për trajtimin e problemeve të identifikuara.
[bookmark: _Toc436811666]Ekspozim

Njerëzit, pronat, sistemet apo elementë të tjerë të pranishëm në zonat e rrezikut, që rrjedhimisht janë subjekt i humbjeve potenciale.

Koment: Masat e ekspozimit mund të përfshijnë numrin e njerëzve apo llojet e pasurive në një zonë. Këto mund të kombinohen me cenueshmërinë specifike të elementëve të ekspozuar ndaj çdo rreziku të veçantë për të vlerësuar risqet sasiore që lidhen me atë rrezik në fushën e interesit.

[bookmark: _Toc436811667]Risk ekstensiv*

Risk i përhapur, i shoqëruar me ekspozimin e popullsisë së shpërndarë ndaj kushteve të përsëritura apo të zgjatura të rrezikut me intensitet të ulët apo të moderuar, shpesh i një natyre mjaft të lokalizuar, që mund të çojë në ndikime të mëdha negative të katastrofës.

Koment: Risku ekstensiv është kryesisht karakteristikë e zonave rurale dhe rrethinave urbane ku komunitetet janë të ekspozuara dhe të cenueshme ndaj përmbytjeve periodike të lokalizuara, stuhie me shkarje dheu apo thatësirave. Risku ekstensiv shpesh shoqërohet me varfëri, urbanizim dhe degradim mjedisor. Shih gjithashtu “Risku intensiv”.
[bookmark: _Toc436811668]Parashikim

Deklarim i saktë apo vlerësim statistikor i ndodhisë së mundshme të një ngjarjeje apo gjendje të ardhshme për një zonë specifike.

Koment: Në meteorologji parashikimi i referohet një gjendjeje të ardhshme, ndërsa një paralajmërim i referohet një gjendje të ardhshme potencialisht të rrezikshme.
[bookmark: _Toc436811669]Rrezik gjeologjik

Proces apo fenomen gjeologjik që mund të shkaktojë humbje jete, dëmtime apo ndikime të tjera në shëndet, dëme të pronës, humbje të mjeteve të jetesës dhe të shërbimeve, trazira sociale dhe ekonomike, apo dëme mjedisore.

Koment: Rreziqet gjeologjike përfshijnë proceset e brendshme të tokës, si tërmete, aktivitetevullkanik dhe emisione, si dhe procese gjeofizike që lidhen me to, si rrëshqitje masive, shkarje dheu, rrëshqitje shkëmbinjsh, shembje sipërfaqësore dhe rrjedhja mbetjesh apo balte. Faktorët hidrometeorologjikë janë kontribuues të rëndësishëm për disa nga këto procese. Cunamet janë të vështirë për t’u kategorizuar; ndonëse ato nxiten nga tërmetet nëndetare dhe ndodhi të tjeragjeologjike, ato janë në thelb një proces oqeanik që manifestohet si rrezik bregdetar që lidhet me oqeanet.
[bookmark: _Toc436811670]Gazratë serrave

Përbërës të gaztë të atmosferës, si natyrorë ashtu dhe antropogjenë, që thithin dhe emetojnë rrezatim nga rrezatimi termal infra i kuq i emetuar nga sipërfaqja e Tokës, nga vetë atmosfera, si dhe nga retë.

Koment: Ky është përkufizimi i Panelit Ndërqeveritar për Ndryshimet Klimaterike (IPCC). Gazrat kryesorë të serrave (GHG) janë avuj uji, dyoksid karboni, oksid azoti, metan dhe ozon.
[bookmark: _Toc436811671]Rrezik

Një fenomen, substancë, veprimtari njerëzore apo gjendje e rrezikshmeqë mund të shkaktojë humbje të jetës, dëmtime apo ndikime në shëndet, dëmtimin e pronës, humbje të mjeteve të jetesës dhe të shërbimeve, trazira sociale dhe ekonomike, apo dëme mjedisore.

Koment: Rreziqet lidhur me reduktimin e riskut të katastrofave siç përcaktohen në fusnotën 3 të Kuadrit Hyogo janë “… rreziqe me origjinë natyrore, si dhe rreziqe mjedisore dhe  teknologjike që lidhen me to.” Rreziqe të tilla krijohen nga një larmi burimesh gjeologjike,meteorologjike, hidrologjike, oqeanike, biologjike dhe teknologjike, që ndonjëherë veprojnë në kombinim. Në mjedise teknike, rreziqet përshkruhen në mënyrë sasiore nga frekuenca e mundshme e dukurisë me intensitete të ndryshme për zona të ndryshme, siç përcaktohen nga të dhënat historike apo analizat shkencore.

Shih terma të tjerë që lidhen me rrezikun në Terminologji: Rreziku biologjik; Rreziku gjeologjik; Rreziku hidrometeorologjik; Rreziku natyror; Rreziku socio-natyror; Rreziku teknologjik.
[bookmark: _Toc436811672]Rrezik hidrometeorologjik

Proces apo fenomen i natyrës atmosferike, hidrologjike apo oqeanografike që mund të shkaktojë humbje jete, dëmtime apo ndikime të tjera në shëndet, dëmtime të pronës, humbje të mjeteve të jetesës dhe shërbimeve, trazira sociale dhe ekonomike apo dëmtime mjedisore.

Koment: Rreziqet hidrometeorologjike përfshijnë ciklone tropikale (të njohur edhe si tajfune dhe uragane), stuhi, stuhi breshëri, tornado, stuhi bore, reshje të rënda bore, ortekë, stuhi valësh bregdetare, përmbytje përfshirë vërshime të menjëhershme, thatësirë, valë të nxehti dhe mot i ftohtë. Kushtet hidrometeorologjike mund të jenë gjithashtu një faktor për rreziqe të tjera, si rrëshqitje toke, zjarre në toka të shkreta, epidemi barkalecësh, epidemi,si dhe përtransportin, shpërndarjen e substancave toksike dhe materialet e shpërthimeve vullkanike.
[bookmark: _Toc436811673]Risk intensiv*

Risk i shoqëruar me ekspozimin e përqendrimeve të mëdha të njerëzve dhe veprimtariveekonomike ndaj ngjarjeve të rrezikut intensiv që mund të çojnë në ndikime potencialisht katastrofike, përfshirë vdekshmërinë e lartë dhe humbjen e pasurisë.

Koment: Risku intensivështë kryesisht një karakteristikë e qyteteve të mëdha apo zonave me popullsi të dendur që nuk ekspozohen vetëm ndaj rreziqeve intensive, si tërmetet e forta, vullkanet aktive, përmbytjet e fuqishme, cunamet, stuhitë e mëdha, por që kanë edhe niveletë larta cenueshmërie ndaj këtyre rreziqeve. Shih gjithashtu “Risku ekstensiv”.
[bookmark: _Toc436811674]
Planifikim i përdorimit të tokës

Proces i ndërmarrë nga autoritetet publike për të identifikuar, vlerësuar dhe vendosur për opsionetë ndryshme për përdorimin e tokës, përfshirë vlerësimet e objektivave afatgjata ekonomike, sociale dhe mjedisore, implikimet për komunitete të ndryshme dhe grupe interesi, si dhe formulimin dhe promulgimine mëtejshëm të planeve që përshkruajnë përdorimet e lejuara apo të pranueshme.

Koment: Planifikimi i përdorimit të tokës është një kontribuues i rëndësishëm për zhvillimin e qëndrueshëm. Ai përfshin studime dhe planifikime, analiza të të dhënave ekonomike, mjedisore dhe të rrezikut; formulimin e vendimeve alternative për përdorimine tokës; ai dhe projektimin e planeve afatgjata për shkallë të ndryshme gjeografike dhe administrative. Planifikimi i përdorimit të tokës mund të ndihmojë për zbutjen e katastrofave dhe reduktimin e risqeve, duke shkurajuar vendbanimet dhe ndërtimin e instalimeve kyç në zonat e prira për rrezik, përfshirë vlerësimin e rrugëve të shërbimit për transportin, energjinë elektrike, ujin, kanalizimet dhe funksione të tjera kritike.
[bookmark: _Toc436811675]Zbutje

Minimizimi apo kufizimi i ndikimeve të pafavorshme të rreziqeve dhe katastrofave që lidhen me to.

Koment: Ndikimet e pafavorshme të rreziqeve shpesh nuk mund të parandalohen plotësisht, por shkalla apo ashpërsia e tyre mund të minimizohen në mënyrë të konsiderueshme me strategji dhe masa të ndryshme. Masat e zbutjes përfshijnë teknikat inxhinierike dhe ndërtimet rezistente ndaj rrezikut, si dhe politika më të mira mjedisore dhe ndërgjegjësim publik. Duhet vënë në dukje se në politikën e ndryshimeve klimaterike “zbutja” përkufizohet ndryshe, duke qenë se termi përdoret për reduktimin e emisioneve të gazeve të serrave që janë burimi i ndryshimeve klimaterike.
[bookmark: _Toc436811676]Platforma kombëtare për reduktimin e riskut të katastrofave

Një term i përgjithshëm për mekanizmat kombëtare të koordinimit dhe udhëheqjes politike për reduktimin e riskut të katastrofave që janë shumësektorale dhe ndërdisiplinore në natyrë, me pjesëmarrjen e publikut,privatëve dhe shoqërisë civile, përfshirë gjithë entitetet përkatëse në një vend.

Koment: Ky përkufizim rrjedh nga fusnota 10 e Kuadrit Hyogo. Reduktimi i riskut të katastrofave kërkon njohuri, kapacitete dhe kontribute të një spektri të gjerë sektorësh dhe organizatash, përfshirë agjencitë e Kombeve të Bashkuara të pranishme në nivel kombëtar, sipas rastit. Shumica e sektorëve preken drejtpërdrejt apo indirekt nga katastrofat dhe shumë prej tyre kanë përgjegjësi specifike përndërhyrjennërisqet e katastrofave. Platformat kombëtare sigurojnë një mjet për nxitjen e masave kombëtare për reduktimin e risqeve të katastrofave dhe përfaqësojnë mekanizmin kombëtartë Strategjisë Ndërkombëtare për Reduktimin e Katastrofave.
[bookmark: _Toc436811677]Rrezik natyror

Proces apo fenomen natyror që mund të shkaktojë humbje jete, dëmtime apo ndikime të tjera në shëndet, dëmtime prone, humbje të mjeteve të jetesës dhe shërbimeve, trazira sociale dhe ekonomike apo dëme mjedisore.

Koment: Rreziqet natyrore janë një nëngrup i gjithë rreziqeve. Termi përdoret për të përshkruar ngjarje aktuale rreziku, si dhe kushte latente rreziku që mund të shkaktojnë ngjarje të ardhshme. Ngjarjet e rrezikut natyror mund të karakterizohen nga magnitudaapo intensiteti i tyre, si dhe nga shpejtësia e fillimit, kohëzgjatja dhe zona e shtrirjes. Për shembull, tërmetet kanë kohëzgjatje të shkurtër dhe zakonisht prekin një rajon relativisht të vogël, ndërsa thatësirat zhvillohen ngadalë, veniten dhe shpesh prekin rajone të mëdha. Në disa raste rreziqet mund të kombinohen, si përmbytja e shkaktuar nga uragani apo cunami që krijohet nga një tërmet.
[bookmark: _Toc436811678]Gatishmëri

Njohuri dhe kapacitetetë zhvilluara nga qeveritë, reagimi profesional dhe organizata rimëkëmbjeje, si dhe nga komunitete dhe individë për parashikimin në mënyrë efektive, për reagimin dhe për mëkëmbjen nga ndikimet e ngjarjeve apo gjendjeve të mundshme, të afërta apo aktuale.

Koment: Veprimi i gatishmërisë kryhet brenda kontekstit të menaxhimit të riskut të katastrofave dhe synon të ndërtojë kapacitete që nevojiten për menaxhimin me efektivitet të gjithë llojeve të emergjencave, si dhe për të arritur tranzicionetë rregullta nga reagimi deri te mëkëmbja e qëndrueshme. Gatishmëria bazohet në një analizë të shëndoshë të risqeve të katastrofës dhe në lidhje të mira me sistemet e paralajmërimit të hershëm, si dhe përfshin veprimtari si planifikimi i rastësive, kursimi i pajisjeve dhe furnizimeve, bërjen e marrëveshjeve për koordinimin, evakuimin dhe informimin publik, si dhe trajnime dhe ushtrime shoqëruese në terren. Këto duhen mbështetur me kapacitete të rregullta institucionale, ligjore dhe buxhetore. Termi“gati”, që lidhet me të,përshkruan aftësinë për të reaguar shpejt dhe në mënyrën e duhur, kur kërkohet.
[bookmark: _Toc436811679]Parandalim

Shmangia e plotë e ndikimeve të pafavorshme të rreziqeve dhe katastrofave që lidhen me to.

Koment: Parandalimi (pra, parandalimi i katastrofës) shpreh konceptin dhe synimin për të shmangur plotësisht ndikimet e pafavorshme përmes masave të marra që më parë. Shembujt përfshijnë pendët apo argjinaturat që eliminojnë risqet e përmbytjeve, rregullat e përdorimit të tokës që nuk lejojnë asnjë vendbanim në zonat me risk të lartë,si dhe projekte inxhinierike sizmike që sigurojnë mbijetesën dhe funksionin e një ndërtese kritike në çdo tërmet të mundshëm. Shumë shpesh shmangia e plotë e humbjeve nuk është e mundshme dhe detyra shndërrohet në lehtësim. Pjesërisht për këtë shkak, termat parandalim dhe lehtësim ndonjëherë përdoren në vend të njëri-tjetrit në përdorimin rastësor.
[bookmark: _Toc436811680]Menaxhim i mundshëm i riskut të katastrofës*

Veprimtari menaxhuese që trajtojnë dhe mundohen të shmangin zhvillimin e risqeve të reja apo të shtuara te katastrofave.

Koment: Ky koncept fokusohet më tepër te trajtimi i risqeve që mund të zhvillohen në të ardhmen nëse nuk zbatohen politika për reduktimin e riskut, sesa te riqet e pranishme dhe që mund të menaxhohen dhe të reduktohen menjëherë. Shih gjithashtu Menaxhimi korrigjues i riskut të të katastrofës.
[bookmark: _Toc436811681]Ndërgjegjësim publik

Shkalla e njohurive të zakonshme mbi risqet e katastrofës, faktorët që çojnë në katastrofa, si dhe veprimeve që mund të merren në mënyrë individuale dhe kolektive për të reduktuar ekspozimin dhe cenueshmërinë ndaj rreziqeve.

Koment: Ndërgjegjësimi publik është një faktor kyç për reduktimin efektiv të riskut të katastrofave. Zhvillimi i tij ndiqet, për shembull, përmes zhvillimit dhe përhapjes së informacionit përmes medias dhe kanaleve edukative, ngritjessë qendrave të informimit, rrjeteve, masave komunitare apo pjesëmarrëse, si dhe përkrahjes nga zyrtarët e lartë publikë apo drejtuesit e komunitetit.
[bookmark: _Toc436811682]Rimëkëmbje

Restaurim dhe përmirësim sipas rastit, i ndërtesave, mjeteve të jetesës dhe kushteve të jetesës të komuniteteve të prekura nga katastrofa, përfshirë përpjekjet për reduktimin e faktorëve të riskut.

Koment: Detyra e rimëkëmbjes dhe rikonstruksionit fillon menjëherë pasi ka mbaruar faza e emergjencës dhe duhet bazuar në strategji dhe politika ekzistuese të mëparshme që lehtësojnë përgjegjësitë e qarta institucionale për masa rimëkëmbjeje, si dhe mundësojnë pjesëmarrjen e publikut. Programet e rimëkëmbjes, të shoqëruara me rritjen e ndërgjegjësimit publik dhe angazhimin pas një katastrofe, japin një mundësi të vlefshme për hartimin dhe zbatimin e masave për reduktimin e riskut, si dhe për zbatimin e parimit“rindërto më mirë”.

[bookmark: _Toc436811683]Risk i mbetur

Risku që mbetet në formë të pamenaxhuar, edhe pasi merren masa efektive për reduktimin e riskut të katastrofës për të cilat duhen ruajtur reagime emergjence dhe kapacitete rimëkëmbjeje.

Koment: Prania e riskut të mbetur nënkupton një nevojë të vazhdueshme për të zhvilluar dhe mbështetur kapacitetet efektive për shërbime emergjence, gatishmëri, reagim dhe ripërtëritje me politika socio-ekonomike, si rrjetet e sigurisë dhe mekanizma për transferimin e riksut.
[bookmark: _Toc436811684]Elasticitet

Aftësia e një sistemi, komuniteti apo shoqërie të ekspozuar ndaj rreziqeve për të rezistuar dhe absorbuar, si dhe për t’u përshtatur dhe rimëkëmbur nga efektet e një rreziku në kohë dhe në mënyrë efikase, përfshirë përmes ruajtjes dhe restaurimit të strukturave dhe funksioneve të tij bazë thelbësore.

Koment: Elasticitet do të thotë aftësia për t’u“tërhequr” apo “për t’u kthyer në vend” nga një tronditje. Elasticiteti i një komuniteti lidhur me ngjarjet potenciale të rrezikut përcaktohet nga shkalla në të cilën komuniteti i ka burimet e nevojshme dhe është i aftë të organizohet si para ashtu dhe gjatë periudhave të nevojës.
[bookmark: _Toc436811685]Reagim

Sigurimi i shërbimeve të emergjencës dhe asistencëspublike gjatë apo menjëherë pas një katastrofe me qëllim që të shpëtohen jetë, të reduktohen ndikimet në shëndet, të garantohet siguria publike dhe të përmbushen nevojat bazë të jetesës së njerëzve të prekur.

Koment: Reagimi ndaj katastrofës është kryesisht i fokusuar te nevojat imediate dhe afatshkurtra dhe ndonjëherë quhet “lehtësim i katastrofës”. Ndarja mes këtij stadi të reagimit dhe stadit të mëtejshëm të ripërtëritjes nuk është e qartë. Disa masa reaguese, si furnizimi i strehëve të përkohshme dhe furnizimet me ujë, mund të shtrihen mirë në stadin e rimëkëmbjes. 
[bookmark: _Toc436811686]Rimodernizim

Përforcimi apo përmirësimi i strukturave ekzistuese për t’u bërë më rezistente dhe elastike ndaj efekteve dëmtuese të rreziqeve.

Koment: Rimodernizimi kërkon vlerësimin e projektit dhe funksionit të strukturës, trysnive të cilave mund t’u nënshtrohet struktura nga rreziqe të veçanta apo ngaskenarët e rreziqeve, si dhe anëspraktike dhe kostove të opsioneve të ndryshmetë rimodernizimit. Shembuj të rimodernizimit përfshijnë shtimine përforcimit të mureve të ngurtë, përforcimine shtyllave, shtimine lidhjeve prej çeliku mes mureve dhe çative, instalimine grilave në dritare, si dhe përmirësimine mbrojtjes së strukturave dhe pajisjeve të rëndësishme.
[bookmark: _Toc436811687]Risk

Kombinimi i mundësisë së një ngjarjeje dhe pasojave të saj negative.

Koment: Ky përkufizim ndjek nga afër përkufizimin ISO/IEC Guide 73. Fjala “risk” ka dy konotacione të dallueshme: në përdorimin popullor theksi vihet zakonisht te koncept i shansit apo mundësisë, si te “risku i një aksidenti”; ndërsa në mjedise teknike theksi zakonisht vendoset mbi pasojat, në kuptimin “humbje potenciale” për ndonjë rast, vend apo periudhë të veçantë. Mund të vihet re se njerëzit jo medoemos ndajnë të njëjtat perceptime për kuptimin dhe shkaqet bazë të risqeve të ndryshme.

Shih terma të tjerë që lidhen me riskun në Terminologji: Risk i pranueshëm, Menaxhimi korrigjues i riskut të katastrofës; Risku i katastrofës; Menaxhimi i riskut të katastrofës; Reduktimi i riskut të katastrofës; Plane për reduktimin e riskut të katastrofës; Risku ekstensiv;
Risku intensiv; Menaxhimi i mundshëm i riskut të katastrofës; Risku i mbetur; Vlerësimi i riskut; Menaxhimi i riskut; Transferimi i riskut.
[bookmark: _Toc436811688]Vlerësim i riskut

Një metodologji për të përcaktuar natyrën dhe shtrirjen e riskut, duke analizuar rreziqet potenciale dhe duke vlerësuar kushtet ekzistuese të cenueshmërisë, që së bashku mund të dëmtojnë potencialisht njerëzit e ekspozuar, pronat, shërbimet, mjetet e jetesës dhe mjedisin nga i cili varen.

Koment: Vlerësimet e riskut (dhe planifikimi shoqërues i riskut)përfshijnë: një shqyrtim të karakteristikave teknike të rreziqeve, si vendndodhja e tyre, intensiteti, frekuenca dhe probabiliteti; analizat e ekspozimit dhe cenueshmërisë, përfshirë dimensionet fizike, sociale, shëndetësore, ekonomike dhe mjedisore; si dhe vlerësimineefektivitetit të kapaciteteve përballuese mbizotëruese dhe alternative lidhur me skenarët e mundshëm të riskut. Këto seri veprimtarish ndonjëherë njihen si procesi i analizës së riskut.
[bookmark: _Toc436811689]Menaxhimrisku

Përqasja dhe praktika sistematike e menaxhimit të pasigurisë për të minimizuar dëmin dhe humbjet potenciale.

Koment: Menaxhimi i riskut përfshin vlerësimin dhe analizat e riskut, si dhe zbatimin e strategjive dhe masave specifike për të kontrolluar, reduktuar dhe transferuar risqet. Ai praktikohet gjerësisht nga organizatat për minimizimin e riskut në vendimet përinvestime, si dhe për trajtimin e risqeveoperative, si ato të ndërprerjes së biznesit, avarive të prodhimit, dëmeve mjedisore, ndikimeve sociale dhe dëmtimeve nga zjarri dhe rreziqet natyrore. Menaxhimi i riskut është një çështje thelbësore për sektorë si furnizimi me ujë, energjia dhe bujqësia, prodhimi i të cilave ndikohet drejtpërdrejt nga ekstremet e motit dhe klimës.

[bookmark: _Toc436811690]Transferim risku

Procesi i zhvendosjes formale apo joformale të pasojave financiare të risqeve të veçanta nga njëra palë te tjetra, përmes së cilit një banesë, komunitet, ndërmarrje apo autoritet shtetëror merr burime nga pala tjetër pas ndodhjes së një katastrofe, në këmbim të sigurimit ndaj palës tjetër të të mirave të vazhdueshme apo kompensuese sociale apo financiare.

Koment: Siguracioni është një formë e mirënjohur e transferimit të riskut, ku mbulimi i një risku arrihet nga një sigurues në këmbim të primeve të vazhdueshme që i paguhen siguruesit. Transferimi i riskut mund të ndodhë në mënyrë joformale brenda rrjeteve familjare dhe komunitare ku ka pritshmëri për ndihmë të ndërsjellë, përmes dhuratave apo kredive, si dhe formalisht aty ku qeveritë, siguruesit, bankat shumëpalëshe dhe njësi të tjera të mëdha që bartin risqe ngrenë mekanizma për të ndihmuar për përballimin e humbjeve në ngjarje të mëdha. Mekanizma të tillë përfshijnë kontratat e siguracionit dhe ri-siguracionit, obligacionet e katastrofave, lehtësitë kredituese për rastësitë dhe fonde rezervë, ku kostot mbulohen nga primet, 
kontributet e investitorëve, përqindjet e interesit dhe kursimet e kaluara, përkatësisht.
[bookmark: _Toc436811691]Rreziku socio-natyror*

Fenomeni i shtimit të dukurisë së disa ngjarjeve gjeofizike dhe hidrometeorologjike të rrezikut, si shkarje dheu, përmbytje, fundosje toke dhe thatësi që krijohen nga ndërveprimi i rreziqeve natyrore me shfrytëzimin e tepruar të tokës apo me degradimin e saj dhe të burimeve mjedisore.

Koment: Ky term përdoret për rrethanat kur veprimtaria njerëzore shton e ndodhinë e disa rreziqeve përtej mundësive të tyre natyrore. Provat tregojnë një shtim të barrës së katastrofës nga rreziqe të tilla. Rreziqet socio-natyrore mund të reduktohen dhe të shmangen përmes menaxhimit të zgjuar të tokës dhe të burimeve mjedisore.
[bookmark: _Toc436811692]Masa strukturore dhe jostrukturore

Masa strukturore: Çdo ndërtim fizik për reduktimin apo shmangien e ndikimeve të mundshme të rreziqeve apo aplikimi i teknikave inxhinierike për arritjen e rezistencës ndaj rreziqeve dhe elasticitetittë strukturave apo sistemeve;

Masa jostrukturore: Çdo masë që nuk përfshin ndërtim fizik dhe që përdor njohuritë, praktikën apo marrëveshjet për reduktimin e risqeve dhe ndikimeve, veçanërisht përmes politikave dhe ligjeve, rritjes së ndërgjegjësimit publik,trajnimit dhe edukimit.

Koment: Masat e zakonshme strukturore për reduktimin e riskut të katastrofave përfshijnë penda, ledhe kundër përmbytjeve, barriera për dallgët e oqeaneve, ndërtime rezistente ndaj tërmeteve, si dhe streha evakuimi. Masat e zakonshme jostrukturore përfshijnë rregulloret e ndërtimit, ligje planifikimi për përdorimin e tokës dhe zbatimin e tyre, studime dhe vlerësime, burime informacioni dhe programe të ndërgjegjësimit publik. Vini re se në inxhinierinë civile dhe strukturore termi “strukturor” përdoret në një kuptim më të kufizuar për të nënkuptuar thjesht strukturën barrëmbajtëse, ndërsa pjesë të tjera, si përforcuesit e mureve dhe montimet e brendshme përkufizohen si jostrukturore.
[bookmark: _Toc436811693]Zhvillim i qëndrueshëm

Zhvillim që përmbush nevojat e së tashmes pa kompromentuar aftësinë e brezave të ardhshëm për të përmbushur nevojat e tyre.

Koment: Ky përkufizim i shpikur nga Komisioni Brundtland 1987 është shumë i përmbledhur, por lë pa përgjigje shumë pyetje lidhur me kuptimin e fjalës zhvillim dhe procesevesociale, ekonomike dhe mjedisore që përfshihen. Risku i katastrofave shoqërohet me elementë të paqëndrueshëm të zhvillimit, si degradimi mjedisor, ndërsa anasjelltas, reduktimi i riskut të katastrofave mund të kontribuojë për arritjen e zhvillimit të qëndrueshëm, përmes humbjeve të reduktuara dhe praktikave të përmirësuara të zhvillimit.
[bookmark: _Toc436811694]Rrezik teknologjik

Një rrezik me origjinë nga kushtet teknologjike apo industriale, përfshirë aksidentet, procedurat e rrezikshme, dëmtimet e infrastrukturës apo veprimtari njerëzore specifike që mund të shkaktojnë humbje jete, dëmtime, sëmundje apo ndikime të tjera në shëndet, dëmtime të pronës, humbje të mjeteve të jetesës dhe të shërbimeve, trazira sociale dhe ekonomike apo dëmtime mjedisore.

Koment: Shembuj të rreziqeve teknologjike përfshijnë ndotjen industriale, rrezatimin nuklear, mbetjet toksike, prishjet e pritave, aksidentet e transportit, shpërthime fabrikash, zjarre dhe derdhje kimike. Rreziqet teknologjike mund të krijohen gjithashtu drejtpërdrejt si rezultat i ndikimeve të një ngjarjeje rreziku natyror.
[bookmark: _Toc436811695]Cenueshmëri

Karakteristika dhe rrethanatë një komuniteti, sistemi apo pasurie që e bëjnë atë të prekshëm nga efektet dëmtuese të një rreziku.

Koment: Ka shumë aspekte të cenueshmërisë që krijohen nga faktorë të shumtë fizikë, socialë, ekonomikë dhe mjedisorë. Shembujt mund të përfshijnë projektimin dhe ndërtimin e keq të ndërtesave, mbrojtjen e papërshtatshme të pasurive, mungesën e informacionit dhe ndërgjegjësimit publik, njohjen e kufizuar zyrtare të risqeve dhe masave të gatishmërisë, si dhe nënvleftësimine menaxhimit të zgjuar mjedisor. Cenueshmëria ndryshon shumë brenda një komuniteti, si dhe me kalimin e kohës. Ky përkufizim e identifikon cenueshmërinë si një karakteristikë të elementit të interesit (komunitet, sistem apopasuri) që është i pavarur nga ekspozimi i tij. Megjithatë, në përdorimin e zakonshëm, fjala shpesh përdoret më gjerësisht për të përfshirë ekspozimin e elementit.

* Koncepte të reja të shfaqura që nuk janë në përdorim të gjerë, por janë me rëndësi profesionale në rritje; përkufizimi i këtyre termave mbetet gjerësisht për t’u konsultuar dhe mund të ndryshojë në të ardhmen.

